
Fyrirkomulag lambaskoðunar

Lambaskoðun verður unnin með svipuðum hætti og undanfarin ár. Gjaldtaka verður samræmd á öllu svæðinu og verður tímagjaldið 2.700 kr./klst/ráðunaut án vsk. Mikilvægt er að lömb og vinnuaðstaða séu tilbúin og nægur liðsafli, svo þessi þjónusta verði sem ódýrust. 

Panta þarf ómskoðun með nokkrum fyrirvara til að hægt sé að skipuleggja vertíðina vel. Því fyrr sem bændur panta því meiri líkur eru á að hægt sé að verða við óskum þeirra um tíma. Til að auðvelda skipulagningu er gott að bændur séu búnir að gera sér nokkurn veginn í hugarlund hvað þeir ætla að láta skoða mikinn fjölda áður en þeir panta skoðun. Hægt er að panta símleiðis og eins með því að senda tölvupóst á rhs@bondi.is.

Nokkur atriði sem skipta máli til að ná góðum og markvissum afköstum:

· Vigtun lamba skal vera lokið.

· Undir ómsjána þarf hreinan og sterkan pall sem festur er á garðann/jötuna.

· Gott ljós er forsenda þess að hægt sé að meta ullina af einhverju viti. 

· Stóll eða kollur (sem fer ekki niður á milli rimla) er nauðsynlegur fyrir bæði þann sem mælir með ómsjánni og þann sem heldur í. 

· 2-3 grindur þurfa að vera til taks.

· Helst þurfa að vera a.m.k. 3 til aðstoðar, einn til að skrifa, einn að halda í og einn að draga að. Ef aðstoðarmaður er á ómsjá, þurfa að vera 4-5 til aðstoðar.

Til að lambaskoðanirnar nýtist sem best við líflambavalið er góð regla að miða við að láta skoða 3-4 sinnum fjölda ásetningshrúta og allt að 2 sinnum fjölda ásetningsgimbra.

Afkvæmarannsóknir á hrútum

Samanburður á hrútum í gegnum afkvæmarannsóknir er tvímælalaust árangursríkasta leiðin til að meta kynbótagildi þeirra til kjötgæða. Þar eru hrútarnir metnir með tilliti til þess hvernig afkvæmi þeirra flokkast í sláturhúsi og stigast og mælast á fæti. Ljóst er að margir bændur hafa náð miklum framförum í kjötgæðum með markvissri ræktun og notkun afkvæmarannsókna.

Til að hægt sé að gera upp afkvæma​rann​sókn á búi eru gerðar eftirfarandi kröfur:

· Búið verður að vera í skýrsluhaldi fjárræktarfélaganna.

· Vorbók verður að hafa verið skilað. 

· Að sláturupplýsingum verði búið að skila til BHS fyrir 1. nóvember.

Framkvæmd afkvæmarannsóknanna verður eins og verið hefur, þ.e. skilyrði er að ómskoðuð séu að lágmarki 8 lömb (eingöngu gimbrar eða eingöngu hrútar) undan hverjum hrút og að kjötmatsupplýsingar liggi fyrir um a.m.k. 10 skrokka.

Framleiðnisjóður heldur áfram að styrkja tvo flokka afkvæmarannsókna. Fyrir 5-7 hrúta í afkvæmarannsókn eru greiddar 5.000 kr, en þar sem eru 8 hrútar eða fleiri eru greiddar 10.000 kr. Þessi styrkur verður greiddur til bænda þegar hann kemur frá Framleiðnisjóði. Það er því bændum til verulegra hagsbóta að ná hrútum í afkvæmarannsókn, bæði með tilliti til ræktunarstarfsins og til að lækka kostnaðinn við ómmælingarnar. Þeir bændur sem hafa dosFjárvís eða netFjárvís og koma sláturupplýsingunum til Búnaðarsambandsins fyrir 1. nóvember fá allan Framleiðnisjóðsstyrkinn greiddan en annars verða teknar 2.000 kr. á bú fyrir uppgjör afkvæmarannsóknar.

Úttektir á þróunarverkefnum og jarðabótum

Nú er rétti tíminn til að huga að umsóknum um úttektir á þróunarverkefnum og jarðabótum. Í kornræktinni verða greiddir þróunarstyrkir en til þess að akrar séu styrkhæfir þurfa þeir að vera að lágmarki 2 ha. Greiddar verða 20.000 kr í grunnstyrk og 10.000 kr á hvern ha sem korn er skorið af. Þeir sem ekki hafa þegar tilkynnt sig eru vinsamlega beðnir um að gera það. Krafa er um að með umsókn fylgi túnkort eða málsettur uppdráttur af kornræktarlandinu svo að úttekt geti farið fram. Einnig er hægt að sækja um framlög vegna kölkunar túna, viðhalds á framræsluskurðum og gerð landnýtingaráætlana. 

Þeir sem óska eftir úttekt í fyrrnefndum flokkum eiga að koma upplýsingum þar um til Búnaðarambandsins fyrir 10. september. Einnig er hægt er að sækja um úttekt í þessa flokka á rafrænu formi á www.bondi.is undir “Eyðublöð”. 

Loftmyndagrunnur – túnkort

Bændasamtökin hafa gert samning við Loftmyndir ehf. um afnot af loftmyndagrunni þeirra. Búnaðarsamböndin hafa einnig afnot af þessum grunni og við hjá BHS getum því núna boðið upp á tún​kortagerð. Afnot af loftmyndum til túnkortagerðar kosta 10.000 kr + vsk fyrir hvert lögbýli. Þar ofan á bætist síðan vinna ráðunauta við hnitun túna. Tímagjald við þessa vinnu verður 2.700 kr/klst + vsk.           AMJ
Jarðvegs- og heysýnataka

Þeir bændur sem hafa hug á að láta taka hjá sér jarðvegssýni og/eða heyssýni nú í haust og hafa ekki látið vita eru vinsamlega beðnir um að gera það sem fyrst. Eins ef menn eiga hirðingarsýni hjá sér frá því í sumar að koma þeim til okkar. Kostnaður á hvert jarðvegssýni er 2.982 kr. án vsk. en á hvert heysýni 4.200 kr. án vsk. Miðað er við að afgreiðslufrestur niðurstaðna frá móttöku sýnis sé að hámarki einn mánuður. 

Þó svo að vonir standi til að gæði og verkun heyja séu víða góð, þá er full ástæða til að hvetja menn til að ganga úr skugga um hver þau eru því mikilvægt er að átta sig á efnainnihaldi heyjanna sem fyrst í upphafi gjafa.   KÓE
Kornræktin 2007

13 bæir í A-Hún sáðu korni til þroska nú í vor. Því til viðbótar eru 5 bæir með korn í öðrum héruðum. Ekki liggja fyrir endanlegar tölur um heildarstærð kornræktarsvæðisins en er trúlega um 70 ha í A-Hún. Það er töluverð aukning frá árinu áður en þá var korn í um 50 ha. Til að sjá hvernig til hafi tekist fóru ráðunautar í kornskoðunarferðalag seinnipart ágústmánaðar. 

Kornakrar litu misjafnlega út og ljóst að uppskera í heild yfir héraðið verður undir meðallagi. Afgerandi munur var á korninu eftir jarðvegsgerð. Miklir þurrkar í sumar hafi komið illa við kornið sem er ræktað á grynnra landi, sem er jú algengasta kornræktarlandið. Þar er það víða lágvaxið og með stutt öx. Hálmurinn verður þ.a.l. lítill og kornuppskera líka. Aftur á móti voru þessir akrar víða orðnir mjög þroskaðir og ekkert því til fyrirstöðu að hefja þreskingu á þeim.

Þar sem korn var í vatnsheldnum jarðvegi leit vel út með uppskeru. Kornið var reyndar komið mislangt í þroska en gaf víða teikn um góða uppskeru. Ef septembermánuður verður ágætur ætti að nást á þeim ökrum yfirleitt mikið og gott korn.   KÓE
            

Mikil ásókn í hrútakaup

Ef litið er á fjölda umsókna um leyfi til hrútakaupa kemur berlega í ljós sá síaukni rætkunaráhugi sem bændur hafa á svæðinu. Fjöldi umsókna eykst ár frá ári en nú sóttu 55 bæir um að kaupa alls 161 hrút. Langmest var sótt í hrúta af Ströndum eða rétt tæplega 100 hrúta. Einnig sóttu margir um að kaupa hrúta úr N-Þingeyjarsýslunni en þar er búið að ákveða að hafa hrútakaupadaginn þann 6. október næstkomandi. Þeir bændur sem ætla að kaupa af því svæði eru því hvattir til að tala sig saman og gera góða ferð austur. Dagurinn verður nánar auglýstur síðar í Bændablaðinu  

Á öðrum svæðum er mikilvægt að bændur hafi samband við þá bæi sem að þeir ætla að kaupa hrúta af svo að seljendurnir viti af þeim.   KÓE   

Greiðslumark til sölu

Til sölu 48,3 ærgildi í sauðfé sem gildir frá 1. janúar 2008. Tilboð í allt greiðslumarkið eða hluta þess óskast send merkt "Sauðfé 48" til Búnaðarsambandsins, Húnabraut 13, 540 Blönduós eða með tölvupósti á rhs@bondi.is fyrir 31. desember n.k. Áskilinn er réttur til að taka hvaða tilboði sem er eða hafna öllum.

Síðsumarsýningin á Blönduósi

Dagana 15.-17. ágúst fóru fram dómar á kynbótahrossum á Blönduósi. Dómar fóru fram á miðvikudag og fimmtudag og yfirlitssýning á föstudag. Góð þátttaka var á sýningunni og gekk hún vel fyrir sig í góðu og þurru veðri. Alls komu 49 hross til dóms og þar af einn stóðhestur. Það var Hrímfari frá Tunguhálsi 1 undan Smára frá Skagaströnd. Hann fékk 8,02 fyrir byggingu, 7,59 fyrir hæfileika og 7,76 í aðaleinkunn. 

Í flokki 7 vetra hryssna og eldri var úrval góðra hrossa. Efst stóð Hallmarsdóttirin Hekla frá Hofstaðaseli með 8,17 í aðaleinkunn. Hún fékk 8,5 í einkunn fyrir alla þætti hæfileika nema skeið sem var 7,5. Skorradóttirin Rán frá Lækjamóti stóð í öðru sæti með 8,12 í aðaleinkunn, 8,08 fyrir byggingu og 8,14 fyrir kosti. Fyrir kosti fékk hún hæst fyrir skeið og vilja og geðslag eða 8,5 í einkunn. Í þriðja sæti stóð klárhryssan Komma frá Garði. Hún er undan Áka frá Hala og fékk hvorki meira né minna 9,0 í einkunn fyrir tölt, brokk, vilja og geðslag og fegurð í reið. Eins og tölurnar gefa til kynna er hér á ferðinni mikið reiðhross með frábært rými og mikla útgeislun.

Í flokki 6 vetra hryssna átti Gustur frá Hóli tvær efstu hryssurnar. Efst stóð Nóta frá Útnyrðingsstöðum en hún var jafnframt hæst dæmda hrossið á sýningunni. Hér er á ferðinni mikið hæfileikahross með 8,50 fyrir hæfileika og 8,27 í aðaleinkunn. Hún fékk 8,5 fyrir tölt og fegurð í reið og 9,0 fyrir brokk og vilja og geðslag. Krafla frá Brekku stóð í öðru sæti með 8,31 fyrir hæfileika og 8,22 í aðaleinkunn. Þetta er mikið fjörhross með 9,0 fyrir tölt, brokk, vilja og geðslag og fegurð í reið. Í þriðja sæti var hástökkvari sýningarinnar hún Röst frá Hellulandi undan Penna frá Kirkjubæ. Með 8,09 fyrir byggingu, 7,98 fyrir hæfileika og 8,02 í aðaleinkunn. Þetta er feikna klárhryssa með 9,0 fyrir brokk og 8,5 fyrir tölt, stökk, vilja og geðslag og fegurð í reið. Þess má geta að á sýningu fyrr í sumar í Eyjafirði var hún með 7,61 fyrir sköpulag og 7,44 fyrir kosti. Hér er því um mikla breytingu að ræða frá því þá.

Í flokki 5 vetra hryssna var Gustur áfram áberandi með hryssur bæði í fyrsta og þriðja sæti. Hér náði þó engin hryssa 1. verðlaunum í aðaleinkunn. Efst var Gnótt frá Lindarholti með 7,96 í byggingu, 7,75 fyrir hæfileika og 7,84 í aðaleinkunn. Marey frá Sigmundarstöðum var önnur en hún er undan Leik frá Sigmundarstöðum. Hún fékk 7,78 fyrir sköpulag, 7,85 fyrir hæfileika og 7,82 út. Hennar hæsta einkunn var 8,5 fyrir  vilja og geðslag. Í þriðja sæti var Gerpla frá Hólabaki með 8,01 fyrir byggingu, 7,62 fyrir hæfileika og 7,78 í aðaleinkunn. Hún fékk 9,0 fyrir tölt og 8,5 fyrir stökk og fegurð í reið. 

Í flokki 4 vetra hryssna voru sýndar 2 efnilegar merar frá Grafarkoti. Roðadóttirin Skinna stóð hærra með 7,75 í aðaleinkunn og hæst 8,5 fyrir háls og herðar. Kænska undan Víkingi frá Voðmúlastöðum kom síðan á eftir með 7,59 í aðaleinkunn. 

Hægt er að skoða alla dóma eftir yfirlitssýningu á heimasíðu Búnaðarsambandsins (www.rhs.is).
   KÓE   

